
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᑎᒪᕐᔪᐊᕐᓂᐅᓛᖅᑐᖅ ᓇᓗᓇᐃᖅᑕᖅ 
 

ᐃᖃᓗᐃᑦ, ᓄᓇᕗᑦ (ᓄᕕᐱᕆ 13, 2009) - ᓗᐃ ᑕᐹᕐᔪᒃ, ᒥᓂᔅᑕ ᐅᖃᐅᓯᓕᕆᔨᒃᑯᓐᓄᑦ, ᐅᓪᓗᒥ 
ᐅᖃᐅᓯᖃᖅᑲᐅᔪᖅ ᑐᙵᓱᑦᑎᑦᓯᓛᕐᓂᕐᒥᓂᒃ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᑎᒪᕐᔪᐊᖅᑐᓂᒃ ᕕᕝᕗᐊᓕ 8,12, 2010, 
ᐃᖃᓗᓐᓂ. ᐊᑎᖃᓛᖅᑐᖅ ᑲᑎᒪᕐᔪᐊᕐᓂᖅ ᐅᖃᐅᓯᕗᑦ ᐊᑕᐅᓯᐅᔾᔪᑎᕗᑦ. 
 

“ᓄᓇᕗᑦ ᒐᕙᒪᒃᑯᖏᑦ ᑲᔪᓯᑎᑦᓯᕋᑖᓚᐅᖅᑐᑦ ᐱᒻᒪᕆᐊᓗᓐᓂᒃ ᐱᖁᔭᕐᓂᖅ ᓴᖅᑭᔮᖅᑎᑦᓯᒋᐊᕐᓂᕐᒧᑦ 
ᓴᐳᒻᒥᔭᐅᖁᓪᓗᒋᓪᓗ ᐊᑐᖅᑕᐅᖃᑦᑕᕐᓂᖏᑦ ᐃᓄᐃᑦ ᐅᖃᐅᓯᖏᑦ ᓄᓇᑦᑎᓐᓂ, ᓴᐳᒻᒥᔭᖃᖅᓯᓐᓈᕐᓗᑕ 
ᐱᔪᓐᓇᐅᑎᖏᓐᓂᒃ ᐅᖃᐅᓯᖃᖅᑐᓄᑦ ᖃᓪᓗᓈᑎᑐᑦ ᐅᐃᕖᑎᑐᓪᓗ,” ᐅᖃᖅᓯᒪᔪᖅ ᒥᓂᔅᑕ ᑕᐹᕐᔪᒃ. “ᓄᓇᕗᒻᒥ 
ᐅᖃᐅᓯᓕᕆᓂᕐᒧᑦ ᑲᑎᒪᕐᔪᐊᕐᓂᖅ ᑲᑎᒍᑕᐅᓛᖅᑐᖅ ᐅᖃᐅᓯᓕᕆᓂᕐᒧᑦ ᐱᓕᕆᔨᓄᑦ ᖃᐅᔨᒪᔨᑕᕐᓄᓪᓗ 
ᓄᓇᕗᒻᒦᖔᖅᓯᒪᔪᓂᒃ ᐱᐅᓯᔭᐅᒋᐊᒃᑲᓐᓂᕐᓗᓂ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᓯᕗᓪᓕᐅᔾᔭᐅᖁᔭᐅᔪᑦ ᖃᓄᖅᑑᕈᑏᓪᓗ 
ᓄᓇᕗᒻᒥ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖓ.” 
 

ᑐᙵᕕᓕᐅᕐᓂᖅ ᐊᑕᖏᖅᑐᒧᑦ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐸᕐᓇᐅᑎᒧᑦ, ᒥᓂᔅᑕ ᐱᔭᕇᕋᑖᓚᐅᖅᑐᖅ 
ᐊᕕᑦᑐᖅᓯᒪᓂᐅᔪᓂ ᑲᑎᒪᑎᑦᓯᒋᐊᖅᑐᐸᑦᑐᓂ ᑲᑐᔾᔨᖃᑎᖃᖅᑐᑎᒃ ᕿᑎᕐᒥᐅᓂ, ᑭᕙᓪᓕᕐᒥ ᕿᑭᖅᑕᓂᒃᑯᓪᓗ ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ, ᐃᓚᐅᖃᑕᐅᓪᓗᑎᒃ ᓄᓇᕗᑦ ᑐᙵᕕᒃᑯᑦ ᓄᓇᕗᒻᒥᓗ ᐅᖃᐅᓯᓕᕆᓂᕐᒧᑦ ᑭᒡᒐᑐᖅᑎᖓ. 
 

ᑲᑎᒪᑎᑦᓯᖃᑦᑕᓚᐅᕐᓂᖏᑦ ᐃᓄᐃᑦ ᐅᖃᐅᓯᓕᕆᓂᕐᒧᑦ ᓯᕗᓕᖅᑎᖏᓐᓂᒃ ᐃᓘᓐᓇᖏᓐᓃᖔᖅᓯᒪᓪᓗᑎᒃ ᓄᓇᕗᒻᒥ 
ᓄᓇᓕᖏᓐᓂᒃ. ᐃᓚᐅᖃᑕᐅᔪᑦ ᓇᐃᓈᖅᑐᒥᒃ ᐅᓂᒃᑳᕐᕕᐅᓚᐅᖅᑐᑦ ᐱᖁᔭᐃᑦ ᒥᑦᓵᓄᑦ ᐅᖃᐅᓯᖃᖅᑐᑎᓪᓗ 
ᓴᙱᓕᖅᐹᓪᓕᖅᑎᑦᓯᒋᐊᕐᓂᕐᒧᑦ ᐆᒪᕆᓐᓂᖓᓂᒃ ᐃᓄᐃᑦ ᐅᖃᐅᓯᖓᑦ ᖃᓄᑐᐃᓐᓇᖅ ᓇᐅᒃᑯᓕᒫᖅ ᐅᓪᓗᑕᒫᑦ 
ᐃᓅᓯᑦᑎᓐᓂ. ᐅᖃᐅᓯᖃᓚᐅᕐᒥᔪᑦ ᐊᔾᔨᒌᓕᖅᑎᑦᓯᒋᐊᕐᓂᕐᒧᑦ ᑎᑎᕋᖅᓯᒪᔪᓂᒃ ᐅᖃᐅᓯᕐᓂᒃ, 
ᐊᔭᐅᖅᑐᐃᒋᐊᕈᑎᖃᖅᑐᑎᓪᓗ ᐅᔾᔨᕆᔭᐅᑦᓯᐊᒃᑲᓐᓂᖃᑦᑕᖁᓪᓗᒋᑦ ᐊᕕᑦᑐᖅᓯᒪᓂᐅᔪᓂ ᐅᖃᓕᒪᔾᔪᓯᖏᑦ. 
 

ᒫᑦᓯ 2009, ᒥᓂᔅᑕ ᐅᐸᖃᑕᐅᓚᐅᖅᑐᖅ ᑲᑎᒪᔪᓄᑦ ᐅᐃᕖᑎᑐᑦ ᐅᖃᐅᓯᓕᕆᓂᕐᒧᑦ ᐱᔨᑦᓯᕋᐅᑎᖏᓐᓄᑦ 
ᐸᕐᓇᑕᐅᓯᒪᓚᐅᖅᑐᓂ ᓄᓇᕗᒻᒥ ᐅᐃᕖᒃᑯᑦ ᑲᑐᔾᔨᖃᑎᒌᖏᓐᓄᑦ. ᐅᖃᖃᑎᒌᑦᑐᑎᒃ ᓇᓗᓇᐃᖅᓯᓚᐅᖅᑐᑦ 
ᐃᓱᒫᓘᑎᐅᓪᓚᑦᑖᖃᑦᑕᖅᑐᓂᒃ ᐊᑦᓱᕉᑕᐅᕙᑦᑐᓂᓪᓗ ᖃᑦᓰᓐᓇᐅᓂᖅᓴᐅᓪᓗᑎᒃ ᐅᐃᕖᑎᑐᑦ ᐅᖃᐅᓯᓕᓐᓄᑦ ᓄᓇᕗᒻᒥ. 
 

ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᑎᒪᕐᔪᐊᕐᓂᖅ ᒪᑐᐃᖓᓂᐊᖅᑐᖅ ᑭᒡᒐᖅᑐᖅᑎᓄᑦ ᑲᓇᑕᒥ, ᐊᓯᖏᓐᓂ 
ᐅᑭᐅᖅᑕᖅᑐᒦᖔᖅᓯᒪᔪᓂ ᓯᓚᕐᔪᐊᒥ, ᓄᓇᕐᔪᐊᒥᓗ ᐊᓯᖏᓐᓃᖔᖅᓯᒪᔪᑦ ᐅᖃᐅᓯᓕᕆᓂᕐᒧᑦ ᖃᐅᔨᒪᔨᑕᕐᓄᑦ. 
ᑲᑎᒪᕐᔪᐊᕐᓂᖅ ᐱᕕᖃᕐᕕᐅᒍᓐᓇᓂᐊᖅᑐᖅ ᑕᐅᖅᓰᖃᑦᑕᕐᓗᑎᒃ ᐃᓕᑕᐅᓯᒪᔪᓂᒃ ᐅᑎᖅᑎᑕᐅᒐᓱᐊᖅᑎᓪᓗᒋᑦ 
ᓴᖅᑭᔮᖅᑎᑕᐅᒋᐊᖅᑎᓪᓗᒋᓪᓗ ᐃᓄᐃᑦ ᐅᖃᐅᓯᖏᑦ, ᐃᓱᒫᓘᑎᐅᕙᑦᑐᓪᓗ ᐊᑦᓱᕉᑎᐅᕙᑦᑐᓪᓗ ᐅᐃᕖᑎᑐᑦ 
ᖃᑦᓰᓐᓇᐅᓂᖅᓴᓄᑦ ᐅᖃᐅᓯᕆᔭᐅᑎᓪᓗᒍ ᑲᓇᑕᐅᑉ ᐅᑭᐅᖅᑕᖅᑐᖓᓂ. 
 

ᑲᑎᒪᕐᔪᐊᕐᓂᖅ ᓴᖅᑭᔮᖅᑎᑦᓯᕕᐅᒍᓐᓇᕐᓂᐊᕐᒥᔪᖅ ᓄᓇᓕᓐᓂ ᐅᖃᐅᓯᓕᕆᓂᕐᒧᑦ ᐱᓕᕆᔾᔪᓯᐅᑦᓯᐊᕐᓂᖅᐹᓂᒃ 
ᐊᔾᔨᒌᖏᑦᑐᓂᓪᓗ ᐃᓕᖅᑯᓯᓕᕆᓂᕐᒧᑦ ᖃᓄᐃᓕᐅᕈᓯᐅᕙᑦᑐᓂᒃ ᓴᖅᑭᔮᖅᑎᑦᓯᒋᐊᕐᓂᕐᒧᑦ ᐅᖃᐅᓯᑦᑎᓐᓂᒃ. 
 

ᐃᓚᐅᖃᑕᐅᓂᕐᒧᑦ ᓇᓗᓇᐃᔭᖅᓯᒪᔪᑦ ᑐᑭᓯᒋᐊᕈᑏᓪᓗ ᐅᖃᐅᓯᕗᑦ ᐊᑕᐅᓯᐅᔾᔪᑎᕗᑦ ᓴᖅᑭᖅᑕᐅᓛᖅᑐᖅ ᐅᕙᓂ: 
http://www.gov.nu.ca/cley.  
 

###  
 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᓐᓇᖅᑕᐃᑦ:  
ᓇᐸᑦᓯ ᑯᓗᓛ, ᑐᓴᕋᑦᓴᓕᕆᓂᕐᒧᑦ ᐊᐅᓚᑦᓯᔨ 
ᐃᓕᖅᑯᓯᓕᕆᔨᒃᑯᑦ 
ᐅᖄᓚᐅᑎᖓ: (867) 975-5526  ᖃᕆᓴᐅᔭᒃᑯᑦ: nkolola@gov.nu.ca 
http://www.gov.nu.ca/cley 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

